
Sidang Jemaah yang dirahmati Allah,
Bertakwalah kepada Allah SWT dengan melaksanakan segala yang diperintahkan oleh-
Nya dan meninggalkan segala yang dilarang. Khutbah pada hari ini bertajuk “Kemuliaan

Bekerja”.

Sidang Jemaah yang dirahmati Allah,

Ketika pandemik wabak Covid-19 ini melanda seluruh dunia, ramai orang yang hilang
mata pencarian, dibuang kerja, muflis dan sukar mendapatkan pekerjaan. Keadaan ini
telah menambahkan bilangan pengangguran termasuklah di negara kita. Walau
bagaimanapun, keadaan ini tidak boleh menyebabkan kita berputus asa dan lemah

semangat sehingga timbul rasa malas dan menyerah kalah.

Islam menuntut umatnya untuk bergerak dan berkerja selagimana hayat masih
dikandung badan. Rasulullah SAW juga mengingatkan umatnya untuk sentiasa
berusaha dan berhati-hati terhadap waktu lapang. Waktu lapang boleh menjadi ladang
subur bagi syaitan untuk menanamkan kemungkaran. Dengan cara bekerja kita dapat
membendung kejahatan dan kemaksiatan. Dengan kata lain, orang yang bekerja keras

hakikatnya sedang merintis jalan kemuliaan.

Ingatlah bahawa syaitan selalu membisikkan pada manusia agar meninggalkan usaha
dan ikhtiar. Syaitan meniupkan rasa malas pada manusia agar manusia tidak berusaha,
cukup menunggu sampai ketentuan takdir-Nya datang. Padahal rezeki harus dicari
dengan kerja keras. Orang yang dengan gigih bekerja keras, membanting tulang,
mencari rezeki dari memerah keringat dan makan dari hasil itu, maka itu lebih baik dari
makan hasil yang diperoleh dari harta warisan atau pemberian orang lain. Orang yang
sentiasa bergerak dan bekerja menandakan dia memiliki keimanan. Sebaliknya, mereka
yang ‘menikmati’ bermalas-malasan, menandakan keimanannya sedang merosot.
Firman Allah SWT dalam Surah al-Taubah ayat 105 yang dibacakan pada awal khutbah
tadi bermaksud:

‘Dan katakanlah: “Bekerjalah kamu, maka Allah dan Rasul-Nya serta orang-orang
mukmin akan melihat pekerjaanmu itu, dan kamu akan dikembalikan kepada (Allah)
Yang Mengetahui akan yang ghaib dan yang nyata, lalu diberitakan-Nya kepada kamu

apa yang telah kamu kerjakan”.

Sidang Jemaah yang dirahmati Allah,

Bekerja dan berusaha mencari nafkah merupakan suatu kemestian, sama ada dalam
keadaan susah mahupun senang. Bekerja termasuk sebahagian dari sunnah para nabi.
Nabi Zakaria AS merupakan tukang kayu. Nabi Daud AS membuat baju besi dan
menjualnya sendiri. Nabi Daud tidak akan makan kecuali dari hasil titik peluhnya sendiri.
Para nabi tidak kekok untuk bekerja dengan tangannya sendiri bagi memenuhi
keperluan hidupnya. Para nabi juga tidak mengajarkan umatnya untuk sekadar goyang
kaki dan mengharap belas kasihan dari orang lain atau dari umat yang dipimpinnya.
Rasulullah SAW sendiri mula bekerja sebagai penggembala kambing pada usia muda

dan kemudian terlibat juga dalam perniagaan.

Rasulullah SAW bersabda dalam sebuah hadis;

Mafhumnya: “Sungguh, seorang dari kamu yang memikul kayu api di atas belakangnya
lebih baik baginya daripada dia meminta-minta kepada seseorang, sama ada orang itu

memberinya atau menolaknya” (Hadis riwayat al-Bukhari).

Dalam usaha menunaikan tuntutan mencari nafkah dan bekerja, terdapat beberapa

prinsip yang perlu diberi perhatian;

Bekerja dengan cara yang halal,
Bekerja demi menjaga diri supaya tidak menjadi beban hidup orang lain,

Bekerja demi mencukupi keperluan keluarga,

Bekerja untuk meringankan beban hidup jiran tetangga.

Untuk melengkapkan keempat-empat prinsip ini, nilai sesuatu pekerjaan akan diukur
berdasarkan niat dan pelaksanaannya. Itulah pekerjaan yang bernilai ibadah dan nanti

akan membawa pelakunya ke syurga.

Perlu diingat juga bahawa segala pengharapan mestilah disandarkan kepada Allah SWT
semata-mata dan bukanlah kepada makhluk. Mohonlah kepada Allah SWT kerana Allah
SWT tidak akan membiarkan hamba-Nya yang berdoa memohon pertolongan dalam
kehampaan. Berusahalah walau dari sekecil-kecil usaha. Kemudian bertawakallah
kepada Allah SWT atas segala usaha yang kita telah lakukan. Manakala bagi yang lebih
kemampuannya, bantulah saudara dan sahabat kita yang sedang dalam kesusahan dan
janganlah pula memandang lekeh dan rendah antara satu sama lain. Manakala bagi
yang masih memiliki pekerjaan, amanahlah dalam melaksanakan tugas masing-masing.

Mudah-mudahan Allah SWT memberkati dan memperluaskan rezeki kita semua.

Firman Allah SWT:

Maksudnya: “Kemudian setelah selesai sembahyang, maka bertebaranlah kamu di
muka bumi (untuk menjalankan urusan masing-masing), dan carilah apa yang kamu
hajati dari limpah kurnia Allah, serta ingatlah akan Allah banyak-banyak (dalam segala

keadaan), supaya kamu berjaya (di dunia dan di akhirat)”. (Surah al-dJumu’ah ayat 10)

Ya Allah! Dengan sifat-Mu Yang Maha Pemurah dan Maha Mendengar! Engkaulah Yang
Maha Berkuasa atas tiap-tiap makhluk. Justeru, kami hamba-Mu yang lemah merayu
kepada-Mu agar Engkau angkat dan hilangkan segera wabak penyakit Covid-19 yang
sedang melanda kami agar dapat kami melaksanakan syiar-Mu dengan sempurna.
Hanya kepada Engkau ya Allah! Tempat kami merintih dan bermunajat.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, tempat kami
mengadu dan memohon pertolongan.

